
GOUVÈNÈ HOCHUL ANONSE YON ENVESTISMAN 6 MILYON DOLA POU 
MODÈNIZE ENSTALASYON KONKOU CHEVAL NAN LAKE PLACID  

  
Finansman an pral sipòte ranplasman yon bilding long nan Teren Ekspozisyon 
North Elba, epi l ap prezève yon gwo motè ekonomik pou rejyon Adirondack la  

  
  
Gouvènè Kathy Hochul anonse jodi a yon envestisman Eta 6 milyon dola pou ranplase 
yon bilding long nan Teren Ekspozisyon North Elba (North Elba Showgrounds) nan 
Lake Placid, pou asire siksè kontinyèl konkou cheval Lake Placid ak I Love New York 
yo rekonèt sou plan entènasyonal. Gouvènè a te fè anons la pandan 55yèm edisyon 
anyèl konkou cheval yo, ki jenere 17.9 milyon dola aktivite ekonomik epi ki sipòte 164 
travay nan rejyon Adirondack la.  
  
"M ap toujou sonje mwen te vizite Lake Placid lè mwen te timoun, epi mwen te dekouvri 
mèvèy kominote sa a, e se eksperyans sa yo — rezidan ak touris yo te pataje — ki fè 
envestisman tankou sa ki fèt nan Teren Ekspozisyon North Elba a tèlman enpòtan," 
Gouvènè Hochul te deklare. "Enstalasyon sa a pral kreye travay epi estimile aktivite 
ekonomik pou plizyè jenerasyon rezidan nan North Country, e mwen kontan wè 
kominote a grandi ansanm avè l pou yon avni ki meyè."  
  
Finansman an, Otorite Dòtwa Eta Nouyòk (Dormitory Authority of the State of New 
York, DASNY) pral jere, pral pèmèt ranplasman konplè bilding long lan ki ansyen, yon 
enstalasyon santral yo itilize pou sèvis espektatè yo, restorasyon, ak operasyon 
evènman pandan konkou cheval la k ap dire de semèn. Enstalasyon modèn lan pral ofri 
pi bon ekipman, karakteristik aksesib, ak espas fleksib pou sipòte pwogramasyon 
kominotè pandan tout ane a, ki gen ladan Camp Placid, yon pwogram ete pou jèn yo.  
  
Teren Ekspozisyon North Elba a te òganize konkou cheval Lake Placid ak I Love New 
York depi 54 ane, ak evènman an ki dewoule pandan peryòd fèt 4 jiyè a. Dènye 
evalyasyon enstalasyon yo te montre ke san amelyorasyon enpòtan nan enfrastrikti yo, 
sit la te riske pèdi kapasite li pou atire konpetitè wo nivo epi kenbe repitasyon 
entènasyonal li nan espò ekès.  
  
Konkou cheval yo reprezante yon motè ekonomik enpòtan pou rejyon Adirondack la, yo 
jenere yon enpak ekonomik total 17.9 milyon dola chak ane. Sa enkli 13.9 milyon dola 
nan depans dirèk, 2.8 milyon dola resèt fiskal nasyonal ak lokal, epi 164 travay an total. 



Vizitè yo depanse 12.2 milyon dola nan lojman, restorasyon, komès detay ak 
divètisman nan tout rejyon an pandan de semèn evènman an.  
  
Pwojè a fè pati yon renovasyon konplè teren ekspozisyon an ki fèt an de faz, nan 
objektif pou reponn ak nòm konpetisyon entènasyonal yo. Premye faz la, ki te fini ane 
sa a grasa yon envestisman 2.1 milyon dola Vil North Elba ak Lake Placid Horse Show 
Association, te enkli amelyorasyon arèn nan, nouvo sifas pou konpetisyon ki reziste ak 
tout kondisyon meteyolojik, ak modènizasyon nan enfrastrikti yo. Yo prevwa pou 
dezyèm faz la kòmanse apre fen konkou cheval ane sa a nan mwa jiyè, epi yo prevwa 
fini nouvo bilding long lan anvan sezon 2026 la.  
  
Bilding long nan ranpli plizyè fonksyon anplis konkou cheval chak ane yo. Pandan tout 
ane a, li òganize evènman kominotè epi li bay enfrastrikti esansyèl pou lòt aktivite ki fèt 
sou teren ekspozisyon an, tankou sèvi kòm yon sifas preparasyon pou evènman Otorite 
Devlopman Rejyonal Olenpik (Olympic Regional Development Authority) so eski ki 
toupre yo, ki te akeyi flanbo Olenpik 1980 an.  
  
Nouvo enstalasyon an pral gen ekipman modèn tankou twalèt aksesib, yon kizin 
komèsyal, kapasite pou sèvi kòm abri ijans ak espas fleksib ki fèt pou akeyi gwo 
evènman ekès ak ti rasanbleman kominotè. Yo pral konstwi bilding lan selon nòm kòd 
aktyèl yo, ak karakteristik sekirite kont dife ki amelyore, epi an konfòmite ak Lwa sou 
Ameriken ki gen Andikap yo (Americans with Disabilities Act, ADA).  
  
Prezidan ak Direktè Egzekitif Jeneral DASNY, Robert J. Rodriguez, te deklare, 
"DASNY fyè pou l jere envestisman enpòtan sa a nan enfrastrikti touristik Lake Placid 
la. Pwojè Teren Ekspozisyon North Elba a bay egzanp de kijan envestisman estratejik 
ka prezève motè ekonomik yo pandan y ap amelyore resous kominotè yo pou 
jenerasyon k ap vini yo."  
  
Konkou cheval Lake Placid ak I Love New York atire konpetitè ak espektatè ki soti 
toupatou nan Amerik di Nò ak tout mond lan, ansanm ak kavalye ki patisipe nan gwo 
konpetisyon tankou Je Olenpik ak Je Ekès mondyal. Evènman an ranfòse repitasyon 
Lake Placid kòm yon destinasyon prensipal pou espò sezon ivè ak ete, pandan l ap 
apiye sou eritaj olenpik kominote a.  
  
Envestisman sa a reprezante angajman kontinyèl Gouvènè Hochul pou sipòte 
enfrastrikti touristik ak devlopman ekonomik nan rejyon Adirondack la, pou asire l 
atraksyon ak evènman kle yo ka kontinye atire vizitè epi jenere aktivite ekonomik pou 
kominote lokal yo.  

